
1. CYFLWYNIAD

1.1. Pwrpas yr adroddiad yma yw eich diweddaru ar beth sydd wedi’i gyflawni yn y 
maes rwy’n gyfrifol amdano fel Aelod Cabinet Tai, Diwylliant a Hamdden. Bydd 
hyn yn cynnwys amlinellu’r diweddaraf gyda’r addewidion yn y Cynllun Strategol; 
lle mae’r mesurau perfformiad arni; a’r diweddaraf o ran cynllun arbedion a 
thoriadau.

1.2. Byddwn yn eich atgoffa fod yr holl faterion eisoes wedi bod yn destun trafodaeth 
ac wedi eu craffu mewn cyfarfodydd o’r tîm rheoli Economi a Chymuned ac 
Oedolion, Llesiant a Thai, oedd hefyd yn cynnwys cynrychiolaeth o’r pwyllgor 
craffu. 

1.3. Rwy’n hapus  efo’r  perfformiad yn gyffredinol, ac yn awyddus i weld ni’n parhau i 
lwyddo er gwaetha’r holl heriau fydd yr adrannau yn wynebu yn y dyfodol agos. 
Blaenoriaeth gennyf yn y cyfnod nesa fydd i sicrhau bod yr Adran Tai yn symud yn 
ei flaen i lunio Strategaeth fydd yn gosod cyfeiriad clir ar gyfer y Maes Tai i’r 
dyfodol. 

2. PENDERFYNIAD A GEISIR

2.1 Derbyn a nodi’r wybodaeth yn yr adroddiad. 

2.2 Gofynnir i’r Cabinet gymeradwyo ail-broffilio arbedion cyfleusterau hamdden am 
swm o £157k oherwydd na fydd yr arbedion yn cael ei gyflawni yn 2018-19 gan 
nad yw Cwmni Byw’n Iach yn weithredol tan Ebrill 1af 2019.

3. RHESYMAU DROS ARGYMELL Y PENDERFYNIAD

3.1. Er mwyn sicrhau rheoli perfformiad effeithiol.

4. PROSIECTAU’R CYNLLUN STRATEGOL

4.1. Mae sawl her yn ein hwynebu yn y maes Tai gan gynnwys effaith y ffaith bod ein 
poblogaeth yn heneiddio ac yn amlwg effaith y newid mewn budd-daliadau.  Er 
hyn mae cyfleoedd gennym i wneud gwahaniaeth i bobl Gwynedd. Pwrpas y 
prosiect Tai Addas a Fforddiadwy yw sicrhau fod gennym ddealltwriaeth fanwl o 
natur y galw am dai o fewn ein cymunedau, fel y gallwn gynllunio ar gyfer y 
dyfodol a gwneud gwahaniaeth.

4.2 I’r perwyl hyn mae’r Adran Tai wedi bod yn gweithio ar asesu anghenion Tai yng 
Ngwynedd.  Mae’r gwaith o gwblhau'r Asesiad Anghenion Tai yn dirwyn i ben ar 
hyn o bryd, a bydd yr adroddiad o gymorth i gadarnhau  anghenion tai ynghyd 
a'r  meysydd a'r lleoliadau a ddylid ei blaenoriaethu.  Bydd hwn yn sylfaen gref i’r 
Strategaeth Tai Gwynedd (2018-2023) fydd yn cael ei lansio o fewn y mis ddau 
nesaf.  Hoffwn dynnu sylw’r aelodau i’r ffaith y byddaf yn lansio’r Strategaeth Tai 
yn fuan.  Roeddwn wedi gobeithio y byddwn mewn sefyllfa i wneud hyn erbyn 
Medi eleni, ond mae trafodaethau yn parhau gyda’r Adran i sicrhau bod y 
Strategaeth yn addas i bwrpas.

4.3     Mae’r prosiect Adnabod a Hyrwyddo Cynlluniau a Mentrau Tai yn ceisio gwella 
mynediad trigolion at gymorth sydd yn ymwneud ac anghenion Tai, gan adnabod 
mentrau a chynlluniau sydd ar gael i’w cynorthwyo.  Mae’r darlun o ran y cymorth 
sydd yn ymwneud ag anghenion tai yn un cymhleth, a ddim yn syml i bobl.  Mae’r 
heriau sydd yn wynebu pobl yn amrywio’n fawr ac mae’n allweddol ein bod yn 
rhoi beth sydd yn bwysig i bobl wrth galon ein hymyraethau.  Gwelaf yr angen felly 
i adolygu’r gefnogaeth hwn i sicrhau ei fod yn cwrdd â beth sy’n bwysig i bobl ac 
yn cael ei ddarparu mor effeithiol â phosib.  Hyderaf y bydd cynllun gweithredu a 
cherrig milltir ar gyfer y prosiect yma yn cael ei gyflwyno imi erbyn y cyfarfod herio 
perfformiad nesaf.  Rwyf wedi gofyn i’r Adran adolygu sut maent yn cydweithio’n 
well i gefnogi pobl Gwynedd.

4.4 Mae sawl cynllun cyffrous ar y gweill gan gynnwys cael datblygiad newydd ar safle 
hen swyddfa Frondeg ym Mhwllheli ac mae trafodaethau amlasiantaethol yn 
digwydd i ddatblygu Hwb Digartrefedd ym Mangor.

5. MESUR PERFFORMIAD

5.1 Mae Atodiad 1 yn adrodd ar fesurau perfformiad sy’n gysylltiedig â fy mhortffolio 
yn Adran Economi a Chymuned.  Yno, rwyf yn gyfrifol am Wasanaeth Hamdden, 



Ieuenctid, Adfywio Cymunedol, Amgueddfeydd a’r Celfyddydau, Archifau a 
Llyfrgelloedd a Gwybodaeth.

5.2 Pwrpas y Gwasanaeth Llyfrgelloedd a Gwybodaeth yw sicrhau mynediad trigolion 
Gwynedd at gefnogaeth, adnoddau a gwybodaeth sy’n rhoi’r cyfle iddynt 
ddysgu ac ennill sgiliau, darllen a mwynhau. Mae’r gwasanaeth wedi bod trwy 
gyfnod o newid yn ddiweddar ond bellach wedi cyrraedd cyfnod o 
sefydlogrwydd.

5.3 Rydw i’n falch iawn o weld Llyfrgell ar ei newydd wedd wedi agor yn y Bala, a 
campws dysgu gydol oes. Mae’r llyfrgell bellach yn cynnig gwell ddarpariaeth, ac 
yn  cynnig adnodd croesawgar i bawb. Mae’r cyfnod yma yn un cyffrous i’r 
Llyfrgelloedd gan eu bod hefyd yn treialu peiriannau hunan-wasanaeth mewn 9 
llyfrgell dalgylch, a hynny er mwyn ymateb i alwadau newidiol trigolion Gwynedd. 
Wrth dreialu’r peiriannau hyn, mae wedi galluogi ni i ryddhau amser staff i helpu 
triogolion Gwynedd gyda ymholiadau eraill. 

5.4 Rwy’n gyfforddus bod y gwasanaeth ar y trywydd cywir, gyda nifer y 
benthyciadau yn sefydlog ar gyfer y cyfnod. Mae nifer yr ymweliadau i 
lyfrgelloedd ar ei lawr, ac mae hyn yn dilyn trefn genedlaethol. Fodd bynnag, nid 
yw’r dull o gofnodi a chasglu’r wybodaeth yma yn ddibynadwy felly bydd rhaid i’r 
gwasanaeth ystyried hyn.

5.5 Ers mis Ebrill, mae’r gwasanaeth wedi cychwyn casglu gwybodaeth am yr 
ymholiadau maent yn eu cael yn y llyfrgelloedd. Mae’r wybodaeth yma yn 
ddiddorol iawn ac yn dangos bod hanner y bobl sy’n dod i’r llyfrgelloedd ddim yn 
dod i fenthyg llyfr. Mae’r wybodaeth yma yn dangos bod canran uchel yn dod i’r 
llyfrgell i gael cymorth gyda thechnoleg gwybodaeth, ymholiadau twristiaeth ac 
ymholiadau ynglŷn â budd-daliadau. Credaf fod y llyfrgelloedd yn cael eu 
defnyddio fel ‘siop un stop’ i bob pwrpas felly mae hwn yn rhywbeth sydd angen 
ei ystyried i’r dyfodol.  

5.6 Mae’r Gwasanaeth Amgueddfeydd a’r Celfyddydau yn rhedeg dwy amgueddfa 
yng Ngwynedd ac yn gyfrifol am edrych ar gasgliadau a chreu arddangosfeydd 
yn y ddwy, sef: Storiel ac Amgueddfa Lloyd George. Mae’r trafodaethau yn 
parhau hefo Neuadd Buddug, gyda thrafodaethau i’w cynnal gyda’r ysgol ynglŷn 
â’r ffordd ymlaen. Byddaf yn cadw llygaid ar hyn i’r dyfodol.  Ers mis Ebrill, mae 96% 
o gwsmeriaid wedi nodi eu bod yn fodlon gyda’r gwasanaeth ar ddarperir.

5.7 Pwrpas y Gwasanaeth Ieuenctid yw sicrhau mynediad at ystod o brofiadau dysgu 
anffurfiol i bobl ifanc (11-25 oed) sy’n rhoi’r cyfleoedd iddynt ennill sgiliau, mentro, 
mwynhau a chwarae rhan lawn yn eu cymunedau. Yn amlwg, mae’r misoedd 
diwethaf wedi gweld newid mawr i’r Gwasanaeth Ieuenctid wrth inni ymgysylltu ar 
fodel darparu newydd i’r sir. Cyflwynais adroddiad i chi ym mis Mehefin, 2018 ar yr 
ail-fodelu ac mae camau wedi eu cymryd bellach i sefydlu’r strwythur staffio 
newydd.  

5.8 Mae’r gwasanaeth bellach yn ffurfio mesurau newydd, ac yn siarad hefo pobl 
ifanc i weld beth fyddai nhw’n awyddus i’r gwasanaeth fesur felly rwy’n gobeithio 
bydd posibl ymhelaethu ar y gwaith hwnnw tro nesaf byddaf yn adrodd, Fodd 
bynnag, rwyf wedi cynnwys gwybodaeth ddiweddaraf yn atodiad 1 ar y mesurau 
sy’n bodoli ar hyn o bryd, gan gofio nad ydi’r mesurau presennol yn addas i bwrpas 
bellach.



5.9      Mae’r Gwasanaeth Hamdden yn darparu rhaglenni Byw yn Iach a Chwaraeon 
sy’n darparu ystod o weithgareddau corfforol cynhwysol a chyfleusterau 
Canolfannau Byw yn Iach yn y Sir.  

5.10 Rwyf yn fodlon gyda pherfformiad y gwasanaeth, gyda chynnydd derbyniol wedi’i 
wneud ers mis Ebrill 2018.  Mae’n bwysig nodi fod y cynnydd yma wedi parhau yn 
ystod y cyfnod prysur iawn o baratoi’r gwasanaeth ar gyfer ei drosglwyddo i’r 
cwmni hamdden newydd.

5.11 Mae nifer yr ymweliadau i ganolfannau ychydig yn uwch na’r unig adeg llynedd 
(2402 ar gyfer chwarter 1) ac mae boddhad cwsmer hefyd ychydig yn uwch 
(89.54%), er bod anfodlonrwydd yn parhau gan gwsmeriaid o ran ansawdd y 
cyfleusterau newid, meysydd parcio a loceri mewn canolfannau sych. Mae’r 
sgoriau uchaf yn yr holiaduron yn ymwneud ac ymddygiad a phroffesiynoldeb y 
staff.

5.12 Mae’r  % y plant sy’n 11 oed ac wedi cyrraedd safon nofio'r Cwricwlwm 
Cenedlaethol wedi bod yn codi yn flynyddol. Mae gwaith arbennig wedi cyflawni 
yn nalgylch Canolfan Bro Dysynni yn ystod y flwyddyn ddiwethaf i dargedu plant 
oedd yn methu a chyrraedd y safon ar ddechrau blwyddyn 6 ac mae’r dull o 
weithio am gael ei ymestyn i ddalgylchoedd eraill yn ystod y flwyddyn nesaf.

5.13 Mae Cynllun Datblygu Nofio yn cael ei adolygu’n flynyddol ac eleni rydym wedi 
datblygu adnoddau newydd ar gyfer rhieni er mwyn egluro’r llwybr dysgu nofio ac 
yn treialu gwersi nofio am ddim i oedolion .

5.14 Mi fydd y Cabinet yn ymwybodol bod yr Adran Tai wedi bod yn gweithio ar 
ddatblygu Strategaeth Tai ar gyfer y 5 mlynedd nesaf. Mae’r gwaith o sicrhau fod 
gennym ddealltwriaeth fanwl o natur y galw am dai o fewn ein cymunedau wedi 
mynd yn ei flaen. Fy mwriad yw cyflwyno Strategaeth i chi fydd yn amlinellu ein prif 
flaenoriaethau ar gyfer y maes Tai yng Ngwynedd. Mae cynnydd ar y strategaeth 
hyd heddiw wedi bod ychydig yn siomedig ond rwyf erbyn hyn wedi cael cyfle i 
gwrdd â holl reolwyr yr adran er mwyn sicrhau cyd berchnogaeth o’r ddogfen. 
Hyderaf y byddaf mewn sefyllfa i gyflwyno dogfen i chdi yn y dyfodol agos.

5.15 Mi fydd y Cabinet eisoes yn ymwybodol bod galw cynyddol ar y gwasanaeth 
Digartrefedd yn dilyn dyfodiad Deddf Tai (Cymru) 2014. Mae tystiolaeth hefyd i 
awgrymu bydd y cynnydd hwn yn parhau gyda chyfran uchel iawn o bobl sengl 
sy'n ddigartref neu dan fygythiad o ddigartrefedd.

5.16 Er bod mesurau'r Uned Ddigartrefedd yn dangos peth lithriad, mae’r gwasanaeth 
wedi cael llwyddiant sylweddol wrth atal digartrefedd, gyda'r canran o bobl sydd 
wedi cael eu hatal o fod yn ddigartref yr uchaf ar draws Gogledd Cymru ac yn 
sylweddol uwch na Chymru ar gyfartaledd.  Fodd bynnag mae’r lefel o 
gefnogaeth sydd ar gael ar hyn o bryd yng Ngwynedd yn annhebygol o fod yn 
gynaliadwy oherwydd y pwysau cynyddol sydd ar yr Uned. Mae dulliau atal 
mwyaf llwyddiannus a ddefnyddir yn cynorthwyo pobl i symud i dai cymdeithasol 
a llety rhent preifat. I’r dyfodol bydd angen i’r Adran ar y cyd gyda’n partneriaid 
weithio ar gynlluniau arloesol gyda phwyslais ar ymyrraeth ataliol.

5.17 I’r perwyl hyn, mae’r Adran wedi cyflwyno cais am arian ‘Innovative Housing Fund’ 
Llywodraeth Cymru ac wedi cyrraedd rhestr fer. Y bwriad os byddwn yn 
llwyddiannus i ddenu’r arian bydd datblygu ‘pods’ ar safle yng Nghaernarfon fydd 
yn cynnig cartref gyda chefnogaeth i’r bobl fwyaf bregus yn ein cymunedau. 
Gallaf eich diweddaru os byddwn yn llwyddiannus yn fy adroddiad nesaf.

5.18 Mae lleihad yn y nifer o ddiwrnodiau calendr ar gyfartaledd a gymerwyd i roi grant 
cyfleusterau anabl (170 diwrnod). Mae’r mesurydd yma yn cymharu yn dda gyda 
pherfformiad Cymru, serch hyn, mae’r Adran o’r farn gall ddod a’r amser yma i 
lawr yn sylweddol drwy weithio mewn ffordd wahanol ar y cyd gyda’r Adran 
Oedolion ac yr Adran Plant. Bydd yr Adran yn mynd ati nawr i weithio ar hyn ac 
rwyf wedi gofyn i'r Adran i edrych ar fesurydd sydd yn mesur bodlonrwydd y 
cwsmer.

5.19 Mae’r Tîm Tag Gwag wedi gweld llwyddiant ysgubol ar eu cynllun ‘Grantiau i 
Brynwyr Tro Cyntaf’. Pwrpas y cymorth yma yw lleihau'r nifer o dai gwag hir dymor 
sydd yng Ngwynedd drwy ddarparu cymorth i brynwyr tro cyntaf gyfarfod a 
chostau adnewyddu tai. Bu i’r Tîm Tai Gwag lansio’r cynllun ym mis Chwefror 2018. 
Mae’r grant uchafswm £20,000 yma yn helpu prynwyr tro cyntaf i ddod a thai yn 
ôl i safon ac yna yn ôl i ddefnydd. Mae gwerth £1.5 miliwn o geisiadau wedi eu 
cymeradwyo ers Mis Chwefror 2018, mae hyn yn 90 o dai gyda 200 o bobl yn cael 
eu cartrefu ac aros o fewn eu cymunedau.

5.20 Mae perfformiad Tîm Tai Gwag ar y brig dros Gymru, a gwelwch yn Atodiad 2 bod 
cynnydd wedi bod yn erbyn y mesurydd PSR/004 Canran o anheddau sector 
preifat a oedd wedi bod yn wag am fwy na 6 mis ar 1af Ebrill ac a feddiannwyd 
eto yn ystod y flwyddyn o ganlyniad i weithredu uniongyrchol gan yr awdurdod 
lleol. Erbyn diwedd y cyfnod perfformiad yma mae 10 tŷ wedi dod yn ôl i ddefnydd 
gyda 25 o bobl Gwynedd wedi cael eu cartrefu.

5.21 Mae sicrhau bod pobl hyn yn gallu parhau i fod yn annibynnol ac i fyw yn eu 
cartrefi yn flaenoriaeth i ni fel Cyngor.  Mae’r Cynllun ‘Benthyciadau Gwella Tai’ 
wedi ei anelu at hybu annibyniaeth pobl hyn,  galluogi pobl fregus, a phobl sydd  
ar incwm isel fyw mewn anheddau cynnes a diogel. Gwelwn fod cynilion 
sylweddol i’w cael drwy alluogi pobl i aros o fewn eu Cartrefi. Mae 16 benthyciad 
gwerth £268,000 wedi eu rhoi mewn Benthyciadau Gwella Tai ers 2015 sydd wedi 
galluogi   32 o bobl parhau i fyw o fewn eu cartrefi.



6. SEFYLLFA ARBEDION/ARIANNOL

6.1 O ran y cynllun Rhedeg cyfleusterau hamdden yn fwy effeithiol, adroddwyd i 
gyfarfodydd blaenorol bod cryn her yn bodoli er mwyn sicrhau y byddai’r cwmni 
fydd yn gyfrifol am reoli’r ddarpariaeth cyfleusterau hamdden (Cwmni Byw’n Iach 
Cyf.) yn weithredol yn ystod tymor yr hydref 2018. Bellach, gellir cadarnhau mai’r 
1af o Ebrill yw’r dyddiad trosglwyddo arfaethedig ac o ganlyniad, bydd yr 
arbedion yn cael eu gwireddu’n llawn yn 2019/20, gyda’r angen felly i bontio 
arbedion 2018/19 yn y cyfamser. 

6.2 Gofynnir i’r Cabinet gymeradwyo ail-broffilio arbedion cyfleusterau hamdden am 
swm o £157k oherwydd na fydd yr arbedion yn cael ei gyflawni yn 2018-19 gan 
nad yw Cwmni Byw’n Iach yn weithredol tan Ebrill 1af 2019.

6.3 O ran y maes Tai, mae Adolygiad Chwarter 2 yn dangos gorwariant tebygol o 
£105k. Mae hyn yn bennaf oherwydd cynnydd sylweddol yng ngwariant ar lety 
dros dro (gwely a brecwast) i’r digartref. 

6.4 Fel yr wyf eisoes wedi ei nodi o fewn adroddiadau blaenorol mae’r Adran wedi 
gweld :

1. Cynnydd sylweddol yn y nifer yn cyflwyno eu hunain yn ddigartref yn dilyn Deddf 
Tai 2014.

2. Cynnydd yn y gofyn oherwydd effaith y newidiadau yn y trefniadau budd-
daliadau.

3. Diffyg adnoddau yn golygu fod ychydig oedi wrth ddelio efo’r achosion a’r gallu 
i’w symud ymlaen i lety mwy parhaol/neu datrysiad arall.

6.5 Byddaf yn cydweithio gyda’r Adran Tai dros y wythnosau nesaf i geisio cael 
datrysiad i’r heriau sy’n deillio o’r uchod, a’u galluogi i weithredu o fewn eu 
cyllideb.

6.6 Mae peth llithriad mewn gwireddu £89,000 o’r arbedion ond mae’r Adran yn 
hyderus o fod wedi ei wireddu cyn diwedd y flwyddyn ariannol.  

6.7 Gwariant Tebygol Cynlluniau Cyfalaf 2017-18 yw £4.1m. Mae hyn yn cynnwys £950k 
ar grantiau i’r anabl i addasu eu cartrefi (sydd yn cynnwys Grant Llywodraeth o 
£150k); £1.35m ar gynlluniau prynwyr tro cyntaf a dod a thai gwag yn ôl i ddefnydd; 
£1.36 ar ddatblygu’r safle sipsiwn yn Llandygai (hyn yn cael ei ariannu drwy Grant 
Llywodraeth); £440k ar faterion eraill yn cynnwys materion gorfodaeth.

7. CAMAU NESAF AC AMSERLEN

7.1. Dim i’w nodi.

8. UNRHYW YMGYNGHORIADAU A GYNHALIWYD CYN ARGYMELL Y PENDERFYNIAD

8.1. Barn y Swyddogion Statudol:

i. Y Swyddog Monitro:

Dim sylwadau o ran priodoldeb



ii. Y Pennaeth Cyllid:

Gweler yn fy adroddiad ar adolygiad o gyllideb refeniw'r Cyngor i’r cyfarfod 
hwn, fod y gwasanaeth Hamdden yn gorwario eleni, gyda £157,000 ohono 
oherwydd llithriad gyda rhan o’r cynllun arbedion cyfleusterau hamdden, 
gan na fydd y cwmni Byw’n Iach Cyf yn weithredol tan Ebrill 2019.  Nodaf 
gais yr Aelod Cabinet yn rhan 2.2 o’r adroddiad i’r Cabinet ddarparu 
£157,000 o arian pontio er mwyn ail-broffilio’r cynllun arbediad yma, ac mae 
ei gyfiawnhad am hynny yn rhan 6.1 o’r adroddiad.

8.2. Barn yr Aelod Lleol:

8.2.1 Ddim yn fater lleol.

8.3. Canlyniad Unrhyw Ymgynghoriad:

8.3.1 Dim i’w nodi.

Atodiadau:

Atodiad 1 – 
Mesurau 
Perfformiad 
Hamdden a 
Diwylliant

Atodiad 2 – 
Mesurau 
Perfformiad 
Tai

Dogfennau Cefndirol:

Dim.


